
Qahhorov Azizjon Ahror o‘g‘li
Iqtisodiyot fanlari falsafa doktori (PhD)

Annotatsiya: Mazkur maqolada davlat ishtirokidagi korxonalarning faoliyatini transformatsiya qilish orqali ularning sama-
radorligini oshirish imkoniyati nazariy jihatdan o‘rganilgan. Davlat korxonalarini transformatsiya qilish bo‘yicha Hukumat 
tomonidan inobatga olinishi lozim bo‘lgan jihatlar yoritilgan. O‘zbekistonda davlat korxonalarini isloh qilish va transfor-
matsiya qilish yo‘nalishida belgilangan ustuvor yo‘nalishlar keltirilgan. Transformatsiya jarayonlarini tashkil etishda asosiy 
mezonlarni aniq belgilash va ularning o‘lchovini kiritish bo‘yicha takliflar shakllantirilgan.

Kalit so‘zlar: davlat korxonasi, xususiylashtirish, davlat korxonasini transformatsiya qilish, raqamli transformatsiya, sama-
radorlik.
Abstract: This article provides theoretical research into the possibility of increasing the efficiency of enterprises with state 
participation through the transformation of their activities. Aspects that should be taken into account by the government 
when transforming state-owned enterprises are highlighted. The priority directions for reforming and transforming state-
owned enterprises in Uzbekistan, fixed in normative acts, are given. Proposals have been formulated to establish the 
basic criteria in the process of transformation of state-owned enterprises and to evaluate their performance.

Key words: state enterprise, privatization, transformation of state enterprises, digital transformation, efficiency.
Аннотация: В данной статье теоритически исследованы возможности повышения эффективности предприятий  
с государственным участием путем трансформatsiи их деятельности. Выделены аспекты, которые следует учиты-
вать Правительству при трансформatsiи государственных предприятий. Приведены приоритетные направления 
по реформированию и трансформatsiи государственных предприятий в Узбекистане. Сформулированы предло-
жения по установлению конкретных основных критериев в процессе трансформatsiи государственных предпри-
ятий и по их измерению.

Ключевые слова: государственное предприятие, приватизatsiя, трансформatsiя государственных предприятий, 
цифровая трансформatsiя, эффективность.

K I R I S H
Davlat ishtirokidagi korxonalarni isloh qilish va xususiylashtirish ko‘lamini kengaytirish mamlakatimiz iqti-

sodiy siyosatning ustuvor yo‘nalishlaridan biri bo‘lib qolmoqda.
Milliy iqtisodiyotning raqobatbardoshlik darajasini oshirish zarurati iqtisodiyotda yalpi qiymatni yaratishda, 

eksport va bandlikni ta’minlashda muhim o‘ringa ega bo‘lgan davlat ishtirokidagi korxonalarni isloh qilishni 
taqozo etmoqda. Yirik davlat ishtirokidagi korxonalarning moliyaviy ko‘rsatkichlarining barqaror emasligi, 
aksariyat davlat korxonalari katta miqdordagi aktivlarga, davlat tomonidan moliyaviy va axborot qo‘llab-quv-
vatlashlariga ega bo‘lishiga qaramasdan faoliyatini zarar bilan yakunlayotganligi ushbu zaruratning yana bir 
tasdig‘i hisoblanadi [1].

M A V Z U G A  O I D  A D A B I Y O T L A R N I N G  T A H L I L I
Davlat korxonalarining faoliyat samaradorligini oshirish alohida korxonalardagi subyektiv faktorlarga, jum-

ladan ushbu korxonaning menejmentiga bog‘liqligi, umuman olganda esa davlat korxonalarining ish faoliyatini 
va moliyaviy holatini yaxshilash uchun hukumat tomonidan transformatsiya qilinishi zarurligi Gruziya misolida 
iqtisodchilar Vlodzimej Pankuv, Barbara Gonchaj, Georgiy Morgoshia, Georgiy Axaladze, Kshishtof Polomskilar 
tomonidan o‘rganilgan [2].

Davlat korxonalarni xususiylashtirish har doim ularning ijobiy transformatsiyasiga olib kelmasligi iqtisodchi 
olimlar Dang, L., D.Nguyen va F. Taghizadeh-Hesary tomonidan Vetnam misolida amalga oshirilgan tadqiqot-
larida keltirilgan [3].

Davlat korxonalarining transformatsiyasi muayyan ijtimoiy guruh (qatlam)lar ehtiyojining amalda namoyon 
bo‘lishi ekanligi va hukumatning siyosiy irodasi bilangina amalga oshirilishi, davlat korxonalarining transfor-
matsiyasi jarayoniga narxlarning erkinlashishi, ehtimoliy inflatsiya, ishsizlikning ortishi kabi fenomenlar hamroh 
bo‘lishi polshalik Maciej Kozłowski tomonidan tadqiq etilgan [4].

Davlat korxonalarini transformatsiya qilishda muayyan umumqabul qilingan yo‘riqnomalar asosida emas, 
individual yondashuvlar asosida markazlashmagan tarzda transformatsiya qilinishi Xitoy misolida Marshall W. 
Meyer, Yuan Lu, Hailin Lan tomonidan o‘rganilgan [5].

O‘zbekiston misolida alohida korxonalarni isloh qilish va samaradorligini oshirish masalalari o‘rganilgan 
bo‘lsada, davlat korxonalarini tizimli transformatsiya qilish va uning natijalarini baholash masalasi keng ko‘lamli 
izlanishlarni talab etadi.

T A D Q I Q O T  M E T O D O L O G I YA S I
Davlat ishtirokidagi korxonalarni huquqiy maqomini o‘rganishda ilmiy abstraksiyalash, taqqoslash, sabab-

oqibat aloqadorligi va qiyosiy tahlil kabi usullardan foydalanilgan.

T A H L I L  V A  N A T I J A L A R
Transformatsiya qilish – ba’zida bosqichma-bosqich, ba’zida keskin islohotlarni talab etadi. Davlat kor-

xonalarida transformatsiya choralarining har biriga aniq muddatlar belgilansada, umumiy transformatsiyaning 
ta’sir natijalari uzoq muddatli istiqbolda ko‘zga ko‘rinadi. Turli mamlakatlar tajribasidan xulosa qilish mumkinki, 
islohotlarning uzoq muddatli muvaffaqiyati asosiy 2 ta omilga bog‘liq: hukumatning o‘zgarishlarni joriy etishdan 
to‘liq manfaatdorligi va bevosita ishtiroki (siyosiy iroda), shuningdek ikkinchi tarkibiy qism - bu o‘zgarishlar zaru-
rligini tushuntirish va og‘ir oqibatga olib keluvchi qarorlar jamoatchilik tomonidan qo‘llab-quvvatlanishi uchun 
odamlar bilan ochiq muloqot [6].

So‘nggi yillarda iqtisodiyotda va davlat boshqaruvida tarkibiy o‘zgartirishlarni amalga oshirishga qaratilgan 
me’yoriy hujjatlarda va hukumat organlarining rasmiy bayonotlarida transformatsiya termini ko‘p marotaba 
qo‘llanmoqda. Birgina, 2023-yilda qabul qilingan me’yoriy hujjatlar o‘rganilganda, 29 ta hujjatda “transformat-
siya qilish” topshirig‘i aks ettirilgan [7].

Sohalar, tarmoqlar va institutlarni transformatsiya qilish zarurligi to‘g‘risidagi topshiriq va vazifalar muhim 
hujjatlarda ham o‘z aksini topmoqda. Jumladan, “O‘zbekiston-2030” Strategiyasida iqtisodiyotda transformat-
siya va institutsional islohotlarni izchil davom ettirish, mamlakatda qulay investitsion va ishbilarmonlik muhi-
tini ta’minlash zarurligi, Parlament va uning organlari ish jarayonlarini raqamli transformatsiya qilish, mahalliy 
davlat hokimiyati ijro organlari faoliyatini transformatsiya qilish vazifalari ko‘rsatilgan.

Hozirgi sharoitda, “transformatsiya qilish” vazifasining chegaralarini, xususiyatlarini aniq belgilab olish 
muhim hisoblanadi. Qabul qilingan hujjatlarda ko‘rish mumkinki, “transformatsiya qilish” tushunchasi turlicha 
mazmun kasb etgan. Aksariyat holatlarda, transformatsiya qilish jarayoni “raqamli transformatsiya” atamasi 
bilan birga yoki faoliyatni raqamlashtirish ma’nosida qo‘llanilgan bo‘lishiga qaramay, shuningdek bu tushuncha 
orqali vazirlik, idora va tashkilotlarning tashkiliy-institutsional tuzilmasini o‘zgartirish, tartibga soluvchi normativ 
hujjatlarni yangilash, o‘zaro aloqadorlik va bo‘ysunuvning yangi shakllarini joriy etish, kadrlarning stajirovka va 
malakasini oshirish kabilar nazarda tutilgan.

Davlat ishtirokidagi korxonalar faoliyatini transformatsiya qilishda ham amalga oshiriladigan ishlarning 
yo‘nalishlari va qamrovi keng bo‘lib, aniq har bir korxonaning xususiyatidan kelib chiqib belgiladi. Shu bilan 
birga, davlat korxonalarini transformatsiya qilishning normativ hujjatlarda belgilangan umummajburiy tusdagi 
asosiy yo‘nalishlarini sanab o‘tish maqsadga muvofiq:

1. O‘zbekiston Respublikasi Prezidentining 2023-yil 24-maydagi PF-76-son Farmoniga (Ma’muriy islo-
hotlar doirasida raqamli texnologiyalar sohasida davlat boshqaruvini samarali tashkil etish chora-tad-
birlari to‘g‘risida) asosan:

● aholi, tadbirkorlik subyektlari hamda davlat organlari va tashkilotlari o‘rtasidagi munosabatlarni raqam-
lashtirish, shuningdek, raqamli xizmatlar va servislardan foydalanish uchun qulay sharoitlar yaratish;

● davlat idoralari faoliyatini to‘liq raqamlashtirishni ko‘zda tutuvchi “Raqamli hukumat” tizimiga o‘tish;

● zamonaviy va sifatli raqamli infratuzilmani rivojlantirish.

S2. Vazirlar Mahkamasining 2021-yil 29-martdagi 166-son qarori bilan tasdiqlangan “2021–2025-yillarda 

davlat ishtirokidagi korxonalarni boshqarish va isloh qilish Strategiyasi”ga asosan:
● davlat ishtirokidagi korxonalar tarkibi va tuzilmasini optimallashtirish;
● korxonalarning (ulardagi ulushlarning) davlat mulkida bo‘lishi yoki saqlanishining mezonlarini (asosla-

rini) belgilash;
● davlat ishtirokidagi korxonalarga nisbatan maqsadlarni belgilash bo‘yicha talablarni o‘rnatish;
● davlat ishtirokidagi korxonalarni boshqarish samaradorligini oshirish, shu jumladan, boshqaruvning 

uzoq va qisqa muddatli maqsadlari va vazifalarini belgilash hisobidan ularning raqobatbardoshligi 
hamda investitsion jozibadorligini, korporativ boshqaruv darajasi va axborot shaffofligini oshirish;

● iqtisodiyotda to‘g‘ridan-to‘g‘ri davlat ishtirokini tarmoqqa oid va boshqa tartibga solish choralari bilan 
almashtirish, shuningdek, belgilangan maqsad va vazifalarni amalga oshirish uchun tizimli, barqaror va 
uzoq muddatli kafolatlarga rioya qilish;

● davlat ishtirokidagi va nodavlat korxonalarning faoliyat ko‘rsatishi uchun teng sharoitlar yaratish;
● mulkdor (aksiyador, ishtirokchi, muassis) funksiyalari va tartibga soluvchi funksiyalarni ajratish, davlat 

ishtirokidagi korxonalarning boshqaruv va nazorat organlari faoliyatini takomillashtirish;
● korporativ boshqaruvning zamonaviy uslublarini joriy etish;
● davlat ishtirokidagi korxonalar faoliyatining ochiqligi va oshkoraligini ta’minlash.
3. Shuningdek, alohida qabul qilingan qarorlarga muvofiq:
● 2023–2026-yillarda ustav kapitalida davlat ulushi mavjud transformatsiya qilinadigan aksiyadorlik 

jamiyatlari faoliyatiga ESG (Environment, Social, Governance)ni joriy etish, bunda atrof-muhit, ijtimoiy 
omillar va korporativ boshqaruv omillari (ESG omillari), shuningdek, barqaror rivojlanish masalalari 
bilan bog‘liq omillarni hisobga olish masalalari jamiyatlar boshqaruv organlarida ko‘rib chiqilishini tash-
killashtirish va tavsiyalar ishlab chiqish [8];

● ularda mahsulot va xizmat tannarxini pasaytirish, moliyaviy barqarorligini va operatsion samaradorligini 
oshirish [9].

Davlat korxonalarini transformatsiya qilish bo‘yicha benefitsiarlar va qaror qabul qiluvchilarda davlat 
ishtirokidagi korxonani transformatsiya qilishning bosqichlari va mezonlari aniq shakllangan bo‘lishi kerak. 
Davlat korxonasining transformatsiyadan oldingi va keyingi holatini taqqoslovchi ko‘rsatkichlar tizimi bo‘lishi 
zarur.

Transformatsiya qilishni faqatgina korxonada samaradorlikning oshishi bilan o‘lchash to‘liq va asosli xulosa 
qilish imkoniyatini bermaydi. Zero, samaradorlikni oshirish jarayoni uzluksiz va chegarasiz bo‘lib, korxona 
mulkdorlari va ijro organi oldidagi doimiy dolzarb vazifa hisoblanadi. Shunga qaramay, ushbu ko‘rsatkichlarni 
o‘lchash va boshqa korxonalarning tegishli ko‘rsatkichlari bilan solishtirish – korxona faoliyatining ayrim jihatlari 
bo‘yicha xulosa qilish imkoniyatini beradi.

O‘zbekistonda ko‘plab korxonalarning tuzilmasini isloh qilish bo‘yicha tizimli ishlar olib borilayotganligiga 
va qarorlar qabul qilinganligiga qaramay, amalda birorta davlat korxonasini to‘liq transformatsiya qilingan, deb 
e’tirof etilmadi. Shuning uchun, bugungi kunda davlat ishtirokidagi korxonalar faoliyatining qaysi jabhalarida 
muammolar mavjud deb hisoblasak, ushbu muammolarni bartaraf etish orqali ushbu korxonalarni puxtaroq 
transformatsiya qilish mumkin degan yondashuvdan kelib chiqdik.

Fikrimizcha, quyidagi ko‘rsatkichlar va jihatlar davlat ishtirokidagi korxonalarni transformatsiya qilishda 
qo‘llanishi mumkin, ushbu ko‘rsatkichlarning ayrimlari o‘zining kichik komponentlariga ega va ularni o‘lchash 
imkoniyati bor:

1. Korxonaning samaradorik ko‘rsatkichlari:
1.1. Aktivlar rentabelligi
1.2. Kapital rentabelligi
1.3. EBITDA/korxona qiymati (EBITDA – korxonaning soliqlar, foiz ko‘rinishidagi to‘lovlar, amortizatsiya 

ajratmalari va asosiy vositalar eskirgani uchun ajratmalardan oldingi tushum).
Samaradorlikning boshqa muhim ko‘rsatkichlari, jumladan mehnat unumdorligini aniqlovchi ko‘rsatkichlar 

to‘plami olinishi lozim.
Ushbu ko‘rsatkichlarning prognoz o‘lchamiga tegishli talabni belgilash uchun benchmarking asosida 

boshqa korxonaning ko‘rsatkichlarini, (mamlakat, mintaqa, jahon miqyosida) tarmoqdagi o‘rtacha rentabellik 
ko‘rsatkichini, inflatsiya darajasini yoki Markaziy bankning qayta moliyalashtirish stavkasini olish mumkin. 
Transformatsiya qilinmagan korxonaning ko‘rsatkichlarini solishtirish uchun nufuzli fond birjalarda kotirovka 
qilinadigan kompaniyalar ko‘rsatkichlari olinishi maqsadga muvofiq.

2. Korxonaning erkin raqobat muhitida va bozor munosabatlari sharoitida faoliyat ko‘rsatayotganligi:
2.1. Korxonada o‘zi faoliyat ko‘rsatayotgan tarmoqni tartibga solish bo‘yicha regulyativ funksiyalarning 

mavjudligi.
2.2. Korxona uchun alohida imtiyozli rejimlarning (eksklyuziv huquqlarning) amal qilishi:
● soliqlar bo‘yicha;
● bojxona bo‘yicha;
● litsenziyalar va ruxsat etuvchi tamoyillar bo‘yicha;
● mahsulotini sotishi, jumladan davlat xaridlari bo‘yicha;
● mahsulot, xom ashyo xaridi bo‘yicha;
● texnik standartlar bo‘yicha;
● boshqaruv organlarini shakllantirilishi (tayinlanishi) va kadrlar siyosati bo‘yicha;
● moliyalashtirishning imtiyozli shartlaridan, shu jumladan davlat fondlarining resurslaridan foydalanish 

imkoniyati mavjudligi bo‘yicha.
3. Korxona aksiyalarining erkin muomalasi tashkil etilganligi:
3.1. Korxona aksiyalarining birja listingiga kiritilganligi.
3.2. Aksiyadorlar portfeli diversifikatsiyalanganligi:
● davlat ulushi mavjudligi (saqlanib qolganligi), uning miqdoridan va nazorat qilish imkoniyatini berish 

darajasi inobatga olinishi lozim;
● institutsional akisyadorlar mavjudligi;
● xorijiy investorlar ishtiroki mavjudligi;
● minoritar aksiyadorlar ishtiroki mavjudligi;
● erkin muomaladagi aylanma (fri float) darajasi.
4. Raqamlashtirilganlik darajasi.
Ushbu ko‘rsatkichning subkomponentlariga ishlab chiqarish jarayonining avtomatlashtirilganlik darajasi, 

qaror qabul qilishda avtomatlashtirilgan axborot tizimlari va dasturiy ta’minotlardan foydalanish darajasi, sotish 
jarayonini tashkil etish, hisobotlarni shakllantirish, hamkorlar, mijozlar va boshqa manfaatdor tomonlar bilan 
aloqada va qayta aloqada raqamli ilovalardan foydalanish darajasi o‘rganilishi mumkin.

5. Korxonaning yashillik darajasi:
5.1. Yashil loyihalar soni va jami loyihalardagi ulushi.
5.2. Yashil loyihalarga investitsiyalar va ularning jami investitsiyalardagi ulushi.
5.3. Ish faoliyatida hamkorlariga yashillik bo‘yicha talab belgilaganligi.
5.4. Yashil loyihalarga va “yashil” tadqiqotlarga (R&D) ajratma miqdori.
6. Moliyaviy boshqaruv va hisob tizimi holati:
6.1. Moliyaviy hisobning xalqaro standartlari (MHXS) bo‘yicha hisobotlar shakllantirilishi.
6.2. Xalqaro standartlar bo‘yicha auditdan o‘tkazish holati.
7. Nosohaviy aktivlarning mavjudligi va korxona faoliyatiga ta’siri.
7.1. nosohaviy aktivlarning jami investitsiya portfelidagi ulushi.
7.2. nosohaviy aktivlarning jami aktivlardagi ulushi
7.3. nosohaviy aktivlarga xarajatlarning jami xarajatlardagi ulushi.
8. Korporativ madaniyatning shakllanganligi:
8.1. Korporativ muvozanatni ta’minlashning manfaatlar muvozanatini ta’minlashga qaratilgan yo‘llari joriy 

etilganligi.
8.2. Ichki etika kodekslarining rioya etilishi.
8.3. Komplaens tizimi ishining yo‘lga qo‘yilganligi
8.4. Korrupsiya va qonunlarning buzilishi (jinoyatchilik) ehtimolining oldi olinganligi.
8.5. Manfaatlar to‘qnashuvi oldi olinganligi.
9. Jamoatchilik bilan aloqalarning yo‘lga qo‘yilganligi va sifati.
9.1. Jamoatchilik bilan aloqalar xizmati va uning jamoatchilikka hisobdorlik tizimi.

9.3. Korxona brendining mavjudligi va uning targ‘ib qilinishi.
9.4. Korxona korporativ saytiga va ijtimoiy tarmoqlariga tashriflar.
Mazkur kattaliklarning har birini aniq o‘lchov birliklari orqali ifodalash imkoni mavjud bo‘lib, yakuniy ko‘rsat-

kich muayyan ball ko‘rinishida aks ettirilishi mumkin. Ushbu kattalikdan davlat ishtirokidagi korxonaning trans-
formatsiya qilinganlik darajasini shartli ravishda baholashda foydalanish mumkin bo‘ladi.

O‘zbekiston Respublikasi Prezidentining 2022-yil 8-apreldagi “Tadbirkorlik muhitini yaxshilash va xususiy 
sektorni rivojlantirish orqali barqaror iqtisodiy o‘sish uchun shart-sharoitlar yaratish borasidagi navbatdagi islo-
hotlar to‘g‘risida”gi PF-101-son farmoniga asosan, davlat korxonalarining transformatsiya jarayonlarini jadal-
lashtirish maqsadida, alohida davlat korxonalarida:

● ijro organi rahbarining transformatsiya masalalari bo‘yicha birinchi o‘rinbosari lavozimi joriy etilishi va 
unga bo‘ysunadigan loyiha ofisi tashkil etilishi, ularning xarajatlar smetasi kuzatuv kengashi tomonidan 
alohida tasdiqlanishi;

● ijro organi rahbarining transformatsiya masalalari bo‘yicha birinchi o‘rinbosariga ijro organining barcha 
rahbar o‘rinbosarlari va tarkibiy bo‘linmalar transformatsiyaga tegishli masalalar bo‘yicha hisobdor 
bo‘lishi belgilandi.

Ta’kidlash lozimki, ushbu tashkiliy choralar amalda biror o‘zgarishlarga olib kelishi uchun aniq maqsadli, 
jumladan yuqorida tavsiya etilgan ko‘rsatkichlar asosida ishlar yo‘lga qo‘yilishi lozim.

X U L O S A  V A  T A K L I F L A R
Davlat ishtirokidagi korxonalarni transformatsiya qilmasdan turib milliy iqtisodiyot raqobatbardoshligiga, 

korxonalarning jozibadorligiga erishish mushkul.
Fikrimizcha, davlat ishtirokidagi korxonalar faoliyatini transformatsiya qilishda asosiy yo‘nalishlardan biri – 

korxona faoliyatiga samaradorlik ko‘rsatkichlarini va samaradorlikni baholash tizimini joriy etish bo‘lishi zarur. 
Shu bilan birga, davlat ishtirokidagi korxonalarning boshqaruv organlariga malakali mutaxassislarni, ayniqsa 
Kuzatuv kengashlari tarkibiga mustaqil nomzodlarning kiritilishi ustuvor ahamiyat kasb etishi zarur.

Davlat ishtirokidagi korxonalar faoliyatini transformatsiya qilishning ustuvor yo‘nalishlarini amalga oshirish-
ning yakuniy muddatlari belgilanmagan. Bunday holatda, transformatsiya muddatlari korxonalarning Kuzatuv 
kengashlari yoki aksiyador (ishtirokchi) huquqini amalga oshiruvchi vakolatli davlat organlari tomonidan o‘rnati-
lishi mumkin deb hisoblaymiz.

Yuqorida keltirilgan me’zonlar asosida aniq ko‘rsatkichlarning va ularning prognoz miqdorlarining belgi-
lanishi davlat korxonalarini transformatsiya qilish bo‘yicha aniq maqsadli choralar ko‘rish imkonini beradi deb 
hisoblaymiz.

Foydalanilgan adabiyotlar ro‘yxati:
1. O‘zbekiston Respublikasi Prezidenti huzuridagi Strategik islohotlar agentligining rasmiy sayti – yirik korxonalarning 

2022-yil yakunlari va 2023-yil 1-yarim yilligi natijalari yuzasidan ma’lumoti.
2. Vlodzimej Pankuv, Barbara Gonchaj, Georgiy Morgoshia, Georgiy Axaladze, Kshishtof Polomski “Transformatsiya 

predpriyatiy v Gruzii”. Varshava, mart 1998g. ISBN 83-7178-055-9
3. Dang, L. N., D. D. Nguyen, and F. Taghizadeh-Hesary. 2020. State-Owned Enterprise Reform in Viet Nam: Progress 

and Challenges. ADBI Working Paper 1071. Available: https://www.adb.org/publications/state-owned-enterprise-re-
form-viet-nam-progress-challenges

4. MACIEJ KOZŁOWSKI. The premises of the development of the private sector in Poland - some conclusions. Article in 
Comparative Economic Research Central and Eastern Europe. December 2009, DOI: 10.2478/v10103-009-0023-6

5. Marshall W. Meyer (University of Pennsylvania), YuanLu (The Chinese University of Hong Kong), Hailin Lan (South 
China University of Technology) and Xiaohui Lu (University of Pennsylvania). Decentralized enterprise reform: notes 
on the transformation of state-owned enterprises. © Springer Science+Business Media New York 2002.

6. Djixad Azur, Talin Koranchelyan, Xalqaro valyuta jamg‘armasining Yaqin Sharq va Markaziy Osiyo mamlakatlari depar-
tamenti. https://www.imf.org/ru/Publications/fandd/issues/2023/09/overhauling-the-arab-worlds-economies-azour

7. https://lex.uz qonunchilik ma’lumotlari bazasidagi joylashtirilgan normativ hujjatlarni o‘rganish asosida muallif 
tomonidan aniqlandi.

8. O‘zbekiston Respublikasi Prezidentining 2023-yil 28-fevraldagi PF-27-son Farmoni bilan tasdiqlangan “2022–2026 
yillarga mo‘ljallangan Yangi O‘zbekistonning taraqqiyot strategiyasini “Insonga e’tibor va sifatli ta’lim yili”da amalga 
oshirishga oid davlat Dasturi”ning 79-bandi.

9. O‘zbekiston Respublikasi Prezidentining 2023-yil 12-oktyabrdagi PF-169-son farmoni, 3-bandi.



T
A

R
A

Q
Q

IY
O

T
П
Р
О
Г
Р
Е
С
С

P
R

O
G

R
E

S
S

788 https://yashil-iqtisodiyot-taraqqiyot.uz

YA S H I L  I Q T I S O D I Y O T  VA  TA R A Q Q I Y O T 2024-yil, yanvar.  № 1-son.

J u r n a l n i n g  i l m i y l i g i:
““Yashil” iqtisodiyot va 

taraqqiyot” jurnali
Oʻzbekiston Respublikasi

Oliy ta’lim, fan va innovatsiyalar 
vazirligi huzuridagi Oliy 
attestatsiya komissiyasi 

rayosatining
2023-yil 1-apreldagi 336/3-
sonli qarori bilan roʻyxatdan 

oʻtkazilgan.

Manzilimiz: Toshkent shahar, Mirzo Ulugʻbek tumani 
Kumushkon koʻchasi, 26-uy. 

Jurnal sayti: https://yashil-iqtisodiyot-taraqqiyot.uz

2024. № 1

Ingliz tili muharriri: Feruz Hakimov
Musahhih: Xondamir Ismoilov 
Sahifalovchi va dizayner: Iskandar Islomov

 © Materiallar koʻchirib bosilganda ““Yashil” iqtisodiyot va taraqqiyot” jurnali manba sifatida 
koʻrsatilishi shart. Jurnalda bosilgan material va reklamalardagi dalillarning aniqligiga mualliflar 

ma’sul. Tahririyat fikri har vaqt ham mualliflar fikriga mos kelamasligi mumkin. Tahririyatga 
yuborilgan materiallar qaytarilmaydi.

Jurnalga istalgan payt quyidagi rekvizitlar orqali obuna boʻlishingiz mumkin. Obuna boʻlgach, 
@iqtisodiyot_77 telegram sahifamizga toʻlov haqidagi ma’lumotni skrinshot yoki foto shaklida 
joʻnatishingizni soʻraymiz. Shu asosda har oygi jurnal yangi sonini manzilingizga joʻnatamiz.

Mazkur jurnalda maqolalar chop etish uchun quyidagi havolalarga
maqola, reklama, hikoya va boshqa ijodiy materiallar yuborishingiz mumkin. 

Materiallar va reklamalar pullik asosda chop etiladi. 
 El.Pochta: sq143235@gmail.com

Bot: @iqtisodiyot_77
Tel.: 93 718 40 07

““Yashil” iqtisodiyot va taraqqiyot” jurnali 03.11.2022-yildan 
Oʻzbekiston Respublikasi Prezidenti Adminstratsiyasi huzuridagi

Axborot va ommaviy kommunikatsiyalar agentligi tomonidan
№566955 reyestr raqami tartibi boʻyicha roʻyxatdan oʻtkazilgan.

 Litsenziya raqami: №046523. PNFL:  30407832680027


